
Respublikamizda qishloq xoʻjaligi qaltisliklarini sugʻurtalashda sugʻurta obyektini masofaviy 

oʻrganish muammosi mavjud boʻlib, shu boisdan xorij tajribasini qoʻllash zarurati yuzaga 

kelmoqda. Shu sababli, qishloq xoʻjaligi tavakkalchiliklarini sugʻurtalash sohasida indeksli 

sugʻurtalashni qoʻllash yoʻllari, xorijiy mamlakatlar tajribalari misolida tahlil qilingan. 

Shuningdek, qishloq xoʻjaligida indeksli sugʻurtalash tizimining ustunliklari hamda oʻziga xos 

xususiyatlari koʻrsatib berilgan. Shu bilan birga, Oʻzbekiston qishloq xoʻjaligida uni qoʻllash 

imkoniyatlari tadbiq etilgan hamda tavsiyalar berilgan. 

Kirish 

Hozirgi vaqtda rivojlangan mamlakatlar hukumatlari qishloq 

xoʻjaligiga xos boʻlgan risklarni boshqarish jarayonining faol 

ishtirokchilari boʻlib, ishlab chiqaruvchilar va isteʼmolchilarga xavflarni 

yaxshiroq boshqarishda yordam berishga harakat qilmoqdalar. Taʼkidlash 

joizki, mahalliy agrar iqtisodiyot uchun qishloq xoʻjaligi ishlab 

chiqaruvchi (fermer va/yoki dehqon xoʻjaligi, klasster) lar tabiiy 

ofatlardan zarar koʻrgan taqdirda uni qoʻllab-quvvatlay oladigan sugʻurta 

vositasidan foydalanish zarurati ham dolzarbdir. 

Jumladan, Oʻzbekiston Respublikasi Prezidentining Farmoni bilan 

tasdiqlangan, 2022 — 2026-yillarga moʻljallangan Yangi 

Oʻzbekistonning taraqqiyot strategiyasini “Inson qadrini ulugʻlash va faol 

mahalla yili”da amalga oshirishga oid davlat dasturi asosida, “Qishloq 

xoʻjaligida davlat tomonidan qoʻllab-quvvatlash koʻlamini kengaytirish 

va sugʻurtalashning yangi mexanizmlarini amalga oshirish”, “Qishloq 

xoʻjaligi tavakkalchiliklarini sugʻurtalash toʻgʻrisida”gi qonunni qabul 

qilish masalasini koʻrib chiqish” kabi vazifalarning qatʼiy belgilab 

qoʻyilishi ham ayni shu sohaning jadal rivojlanishi uchun turtki boʻldi. 

(28.01.2022-yildagi PF-60-son) 

Fan va texnologiya taraqqiyotining ayni paytdagi yuksak darajasiga 

qaramay, dunyodagi koʻplab davlatlar agrar tarmoqdagi qishloq xoʻjalik 

ekinlariga jiddiy talofat yetkazuvchi tabiiy-iqlim va iqtisodiy mazmundagi 

xatarlarning kuchayishi bilan bogʻliq muammolarga tez-tez duch 

kelmoqdalar hamda bu kabi muammolar tobora global xarakterga ega 

boʻlib bormoqda. Ayni paytda, ushbu masalaning xalqaro amaliyot 

tajribasi tahlili qishloq xoʻjalik ishlab chiqarishi uzluksizligi va moliyaviy 

barqarorligini taʼminlashda xatarlarni boshqarishning eng samarali usuli 

sugʻurta ekanligini koʻrsatmoqda. Tabiiy iqlim sharoitlariga nisbatan 

yuqori darajadagi qaramlik qishloq xoʻjaligi ishlab chiqarishidagi 

xatarlarni boshqarishda sugʻurta va sugʻurta tizimi imkoniyatlaridan keng 

tarzda foydalanish zaruratini yuzaga keltiradi. 

Tadqiqotning maqsadi. Ushbu maqolaning maqsadi - qishloq 

xoʻjaligi tavakkalchiliklarini sugʻurtalash tizimini rivojlantirishdagi 

muammolar va hal etish yoʻllarini koʻrsatish hamda qishloq xoʻjaligi bilan 

bogʻliq risklarni davlat institutlari tomonidan tartibga solish usullari 

hamda (NOU XAU) yangiliklarni qoʻllash boʻyicha tavsiyalar berishdan 

iborat. 

Adabiyotlar sharhi. Sugʻurtaning biznes sifatidagi xususiyatlari 

tadbirkorlik faoliyatining moliyaviy mexanizmi shakllanadigan bir qator 

tamoyillarda oʻz aksini topadi. Jumladan, Qozogʻistonlik iqtisodchi olim 

B.Borina: “Bugungi kunga kelib indeksli sugʻurta sxemalari rivojlangan 

mamlakatlarda - AQSH, Kanadada ham, Nikaragua, Marokash, Efiopiya, 

Meksika, Argentina, Hindiston va boshqalar kabi rivojlanayotgan 

mamlakatlarda ham muvaffaqiyatli qoʻllanilmoqda deb taʼkidlagan [1]. 

Masyuk Natalya: “Sugʻurta xizmatlarining zaif diversifikatsiyasi va 

qimmatligi, qishloq xoʻjaligi ishlab chiqaruvchisi tomonidan 

yoʻqotishlarni qoplashning oddiy va tushunarli mexanizmining yoʻqligi 

qishloq xoʻjaligi ishlab chiqaruvchilari – sugʻurta xizmatlari 

isteʼmolchilari va sugʻurtalovchilar – risklarni sugʻurtalash xizmatlarini 

yetkazib beruvchilar oʻrtasida qarama-qarshiliklarni keltirib 

chiqarmoqda” deb keltirilgan. [2]. Migel Peres Simas: Ispaniyada 44 ta 

sugʻurta dasturlari subsidiyalanadi: shundan, 28 tasi ekinlarni yetishtirish 

bilan bogʻliq xavflarni himoya qilish uchun, 12 tasi chorvachilik 

sugʻurtasi dasturi, 3 tasi akvakultura sugʻurtasi dasturi va 1 tasi oʻrmon 

fondini muhofaza qilish dasturi. Qishloq xoʻjaligi sugʻurtasi davlat- 

xususiy sheriklik asosida amalga oshiriladi va subsidiya miqdori sugʻurta 

mukofoti qiymatining 43-44 foizini tashkil qilishini taʼkidlagan. [3], 

Belova Ye.V: Qishloq xoʻjaligi sugʻurtasining mahalliy amaliyotida 

qoʻllaniladigan sugʻurta turlarining tarixiy jihatini hisobga olgan holda, 

koʻp xavf-xatarli sugʻurta yetakchi oʻrinni egallaydi [4], T.V.Shumilina 

va K.A.Jichkinlar: Rivojlangan mamlakatlarning qishloq xoʻjalik 

sugʻurtasida yogʻingarchilik indeksidan foydalanish rivojlangan boʻlib, u 

qurgʻoqchilik yoki aksincha, suv toshishi kabi xavflarni baholashda 

qoʻllaniladi. Chunki bu ikki omilning oʻzaro taʼsiri sezilarli darajada hosil 

yoʻqotishlarga olib kelish xususiyatiga ega [5]. 

Yana bir taniqli olim K.D.Bijdovning fikricha, agrobiotexnologik 

biznes uchun toʻlovchi mijozni saqlab qolish uchun urugʻlik va oʻgʻitlarni 

sotib olish uchun agrar xarajatlarni sugʻurtalash foydali boʻladi, shu bilan 

birga aniq agrotexnologik mahsulotga nisbatan indekslarni qoʻllash 

osonroq [6]. O.V. Mayakovskaya oʻz talqinida, Sugʻurta bozorining 

rivojlanishi bilan, davlat tomonidan sugʻurta mukofotiga subsidiya 

ajratishni bosqichma-bosqich kamaytirish kerakligini maʼqullagan [7]. 

N.I. Pavelko: Kanada sugʻurta tashkilotlari va davlatning qishloq 

xoʻjaligini sugʻurtalash sohasidagi oʻzaro munosabatlari ham diqqatga 

sazovor, shuningdek, bu yaratilgan hamkorlik modeli mana bir necha oʻn 

yillar davomida oʻz samaradorligini isbotlab kelmoqda [8], S.M 

Nedbayeva oʻz ilmiy izlanishida: hozirgi kunda Kanadada 30 taga yaqin 

sugʻurtalash davlat dasturlari mavjud boʻlib, ular agrar korxonalar uchun 

xatarlarni boshqarish va daromadlarini koʻpaytirish borasidagi mamlakat 

siyosatini belgilashini taʼkidlagan [9]. 

Yuqoridagilardan kelib chiqib, indeksli sugʻurtalashdagi risklarni 

boshqarishda xorijiy mamlakatlar tajribalarini umumlashtirish va 

mamlakatimiz agrar sektorida qoʻllash, mazkur tadqiqotning maqsadi 

boʻlib xizmat qiladi. 

Tadqiqot metodologiyasi. Tadqiqot metodologiyasini mamlakatimiz 

va xorijiy olimlarning qishloq xoʻjaligi tarmogʻida fermerlik (dehqon 

xoʻjaligi) faoliyatini tashkil etish va yuritishning ilmiy asoslari boʻyicha 

olib borgan ilmiy ishlarining natijalari, shuningdek, Oʻzbekiston 

Respublikasi Prezidentining agrosanoat tizimida fermer (dehqon) 

xoʻjaliklarini tashkil etish va rivojlantirishga oid farmon va qarorlari 

tashkil etadi. 

Tahlil va natijalar muhokamasi. Har yili qishloq xoʻjaligi ekinlarini 

sugʻurtalash tobora kengayib bormoqda. Ushbu sohada faoliyat yurituvchi 

kompaniyalarning aksariyati ushbu bozorda uzoq vaqtdan beri faoldir. 

Shu bilan birga, ushbu sohadagi eng subyektiv protsedura sugʻurta 

hodisasi sodir boʻlgan taqdirda hosilning nobud boʻlishi va shikastlanish 

xavfini baholash hisoblanadi. 

Xatarlarni maʼlum bir hududda noqulay sharoitlarning paydo boʻlish 

chastotasini tahlil qilish asosida aniqlash mumkin. Odatda bunday 

operatsiya oʻtgan yillardagi hosil yoʻqotishlari haqidagi maʼlumotlarni 

yoki meteorologik maʼlumotlarning uzoq muddatli arxivlarini oʻrganish 

orqali amalga oshiriladi. Biroq, maʼlumotlar qoida tariqasida oʻrtacha 

hisoblanadi yoki boʻlaklarga boʻlinadi, bu esa baholashda noaniqliklarga 

olib keladi. 

Aksariyat hollarda salbiy omillar taʼsirida hosilning yoʻqolishi 

mutaxassislar tomonidan oʻrganish/ekskursiyalar paytida aniqlanadi. 

Ekinlar toʻliq nobud boʻlgan taqdirda ularning maydoni aniqlanadi va shu 

maʼlumotlar asosida zarar baholanadi. Agar hosilni yigʻish hajmlari 

kamaygan va/yoki qisman shikastlangan boʻlsa, tahlil sinov 

maydonchalarini oʻtqazishga asoslanadi, bu koʻpincha katta 

noaniqliklarga olib keladi. Shu munosabat bilan, sunʼiy yoʻldosh 

koʻrsatkichlari va soʻnggi yillarda uchuvchisiz uchish apparatlar (dronlar) 

orqali olingan maʼlumotlardan foydalanishga asoslangan xavflarni 

baholash va zararlarni aniqlashning yangi yondashuvlari ishlab 

chiqilmoqda. 

Shuningdek, masofadan zondlash maʼlumotlaridan sugʻurta 

maqsadlarida foydalanishga birinchi urinishlar 1975-yilda, doʻldan 

hosilning yoʻqotilishini aniqlash uchun havodan suratga olish 

imkoniyatlari tasvirlangan paytda qayd etilgan. Ilmiy adabiyotlarda 

masofadan zondlash imkoniyatlarini koʻrsatadigan, masalan, yongʻin, doʻl 

va qurgʻoqchilikdan zararni aniqlashda koʻplab boshqa misollar mavjud. 

Biroq hozircha masofaviy texnologiyalar qishloq xoʻjaligi sugʻurtasida 

ishonchli vositaga aylangani yoʻq. Buning asosiy sabablari - masofadan 

zondlash parametrlari bilan zararni koʻrsatishning bilvositaligi, yuqori 

oʻrganish chastotasi va yerdagi mos fazoviy oʻlchamdagi maʼlumotlarning 

yetarli emasligidir. 

Qishloq xoʻjaligida sugʻurtaning ikki turi mavjud: klassik, haqiqiy 

zarar nazarda tutilganda va indeksli sugʻurta, bunda tanlangan koʻrsatkich 

maʼlum bir qatʼiy qiymatga, masalan, yogʻingarchilik miqdori yoki kritik 

havo haroratiga yetganida sugʻurta hodisasi sodir boʻladi. Ikkala holatda 

ham, barcha asosiy bosqichlarda, masofadan zondlash maʼlumotlaridan 

foydalanish juda realdir. Shunday qilib, sugʻurta xavfini aniqlashda koʻp 

hollarda ishonchli maʼlumotlar yetarli emas, shuning uchun masofadan 

zondlash maʼlumotlaridan foydalanish samarali boʻlishi mumkin. 

Masalan, qurgʻoqchilikning doimiy monitoringi oʻtkazilmaydigan 

hududlarda ularning xavfini uzoq muddatli arxiv maʼlumotlari yordamida 

aniqlash mumkin. Shu bilan birga, masofaviy zondlash maʼlumotlaridan 

olingan koʻrsatkichlarning toʻgʻriligiga nisbatan noaniqliklar mavjud. 

Bundan tashqari, muammo shundaki, masofaviy zondlash uchun xavflarni 

baholash iqtisodiy yoʻqotishlar uchun qayta hisoblanishi kerak. 

Qurgʻoqchilik, yongʻin, doʻl, ayoz, kasallik va zararkunandalar 

natijasida hosil boʻlgan zararni toʻgʻridan-toʻgʻri baholash uchun 

masofaviy zondlashdan foydalanish boʻyicha keng koʻlamli ilmiy 

adabiyotlar mavjud. Biroq, hozirgi kunda bunday operatsion texnologiya 

hali ishlab chiqilmagan, chunki nashrlarda koʻpincha qarama-qarshi 

xulosalar mavjud va yagona yondashuvlarni yaratish mumkin emas. 

Masofadan zondlash maʼlumotlari gʻayritabiiy ekin maydonlarini ajratib 

koʻrsatish potensialiga ega boʻlsa-da, bunday yoʻqotishlarni zarar bilan 

bogʻlash hali ham qiyin, chunki kuzatilgan oʻzgarish sugʻurta hodisasi 

bilan bogʻliq boʻlmagan boshqa omillar ham sabab boʻlishi mumkin. 

(misol uchun 1-rasm) 

Indeks tizimi 

Shuni taʼkidlash kerakki, masofaviy zondlashdan foydalanishning 

muvaffaqiyati koʻp jihatdan maʼlumotlar turiga bogʻliq: ularning fazoviy 

oʻlchamlari, davriyligi va soʻrov turi, shuningdek, bulutlarni skrining 

effekti. Shubhasiz, tasvirlarning sifati qanchalik yuqori boʻlsa, ekinlar 

holatidagi oʻzgarishlarni aniqroq aniqlash mumkin. Biroq, salbiy 

omillarning taʼsirini baholash uchun sugʻurta hodisasidan oldin va keyin 

darhol olingan fotosuratlarga ega boʻlish muhimdir. Bu holat jiddiy 

cheklovlarni qoʻyadi. Xususan, eng qulay va keng tarqalgan Landsat 

fayllari 15 kunlik oraliqda yaratiladi, bu esa ularni zararini baholash 

maqsadlarida unchalik qoʻllanmaydi. Bunday holda, sunʼiy 

yoʻldoshlardan har 2-3 kunda bir marta tortishish chastotasi taxminan 3- 

5 m boʻlgan fazoviy oʻlchamdagi tasvirlar, shuningdek,  uqori aniqlikdagi 

tasvirlar koʻproq mos keladi. Alohida sohalardagi yoʻqotishlarni aniqlash 

uchun uchuvchisiz havo vositalar (dronlar)dan olingan maʼlumotlarga 

murojaat qilish maqsadga muvofiqdir. 

Indeksli sugʻurta holatida koʻpincha qishloq xoʻjaligi yerlarining 

oʻsimliklarining holatini turli fazoviy oʻlchamlari bilan baholashga imkon 

beradi. Ushbu afzalliklarga koʻra, masofaviy zondlash indekslari tegishli 

sugʻurtaga yoʻl topishi ajablanarli emas. Yaylovlarda yem-xashak 

tanqisligi xavfini qoplaydigan sxema shunga misol boʻla oladi. Markaziy 

Avstraliya, Shimoliy Amerika, Yaqin Sharq va Afrika hududlari uchun 

NDVI vegetatsiya indeksi va yaylov hosildorligi oʻrtasidagi yuqori 

bogʻliqlik koʻrsatilgan. USDA-risk Menejment Agentligi allaqachon 

yomgʻir va NDVI vaqt seriyasiga asoslangan yaylovlarni sugʻurtalashni 

taklif qiladi. Bu tur, fermerlarni yem-xashak bazasining qisqarishidan 

himoya qilish uchun moʻljallangan. Kompensatsiya toʻlovlari vegetatsiya 

parametrlari va yogʻingarchilik miqdorining kombinatsiyalangan 

koʻrsatkichi normasidan chetga chiqish bilan belgilanadi. Keniyada 

chorva mollarini sugʻurtalash sxemasi xususiy kompaniyalar tomonidan 

MODIS sunʼiy yoʻldoshidan olingan mavsumiy va fazoviy jamlangan 

NDVI maʼlumotlariga asoslangan maxsus IBLI indeksi taklif etiladi. 

Xizmat yiliga ikki marta taqdim etiladi: yomgʻirli mavsum boshlanishidan 

bir oy oldin, yaʼni martdan maygacha va oktyabrdan dekabrgacha qisqa 

muddatli yomgʻir paytida. Sugʻurta toʻlovi, toʻplangan NDVI chorva 

mollarining oʻlim darajasi 15% ga toʻgʻri keladigan chegaradan yuqori 

blganda amalga oshiriladi. 

Mintaqaviy yondoshuv 

Chorva mollarini boqishda sunʼiy yoʻldosh indeksini sugʻurtalash 
afzalligiga qaramay, ekinlar uchun bunday tizim hali yaratilmagan, 

ammo bu yoʻnalishdagi ishlanmalar turli mamlakatlarda xususan, 
Hindiston, Qozogʻiston, Suriya va boshqa mamlakatlarda faol olib 

borilmoqda. Misol uchun, birinchi marta Hindistonning Chxattisgarh va 

Andhra Pradesh shtatlarida pilot tadqiqot amalga oshirildi, bu yerda 
fermerlarga NDVI va yogʻingarchilik darajasiga asoslangan keng 

qamrovli sugʻurta mahsuloti indeksi taklif qilindi. Ushbu 

koʻrsatkichlarning Zimbabvening 9 ta tumanidagi makkajoʻxori va paxta 
hosildorligi haqidagi maʼlumotlar bilan bogʻliqligini tahlil qilish NDVI 

ning eng yaxshi koʻrsatkichi boʻlib chiqdi, chunki u yuqori ishonchlilikni 

koʻrsatdi. Bundan tashqari, 2012-yilda ekinlarni sugʻurtalash indeksi 

uchun koʻrsatkich sifatida NDVI salohiyati boʻyicha tadqiqotlar 

oʻtkazildi. Ish jarayonida ushbu koʻrsatkich, yogʻingarchilik, ekstremal 
harorat va hosildorlik oʻrtasidagi bogʻliqlik juda xilma-xilligi va 

joylashuvga bogʻliqligi aniqlandi. Shundan kelib chiqqan holda, hosilni 

sugʻurtalash uchun NDVI dan foydalanish turli hududlar uchun oldindan 
kalibrlashni talab qiladi degan xulosaga keldi. 

Sugʻurtalash uchun vegetatsiya parametridan foydalanish bilan bir 
qatorda, tadqiqotchilar sunʼiy yoʻldosh yogʻingarchilik indekslarining 

katta imkoniyatlarini taʼkidlashadi. Yogʻingarchilikning fazoviy 

oʻzgaruvchanligi yuqori boʻlgani uchun, ayniqsa qisqa vaqt oraligʻida, 
ishonchli koʻrsatkichlarni yaratish uchun zich ob-havo stansiyalari 

tarmogʻiga ehtiyoj bor. Agar u yoʻq boʻlsa yoki yetarli darajada ishonchni 

taʼminlamasa, sunʼiy yoʻldosh maʼlumotlari bu boʻshliqni qisman 

toʻldirishi mumkin. Yogʻingarchilikni mahalliy baholash uchun eng 

muhim boʻlib, asosan geostatsionar sunʼiy yoʻldoshlardan olingan termal 

tasvirlardir shuningdek, qutbli orbital komplekslardan faol va passiv 

mikrotoʻlqinli kuzatishlardir. CLP indeks sugʻurtasining barcha misollari 

fermer xoʻjaliklariga xos mikrosugʻurta mahsulotlarini taqdim etadi. 

Bunday takliflar alohida fermerlarga emas, balki tabiiy ofatlardan 

jabr koʻrgan fermerlarni moliyaviy qoʻllab-quvvatlashdan manfaatdor 

boʻlgan yordam agentliklari, mintaqaviy va milliy hukumatlarga 

qaratilgan. Misol uchun, Argentina va Urugvayda chorva mollarining 
nobud boʻlish xavfi ostida boʻlgan yaylov (NDVI) larni kuzatish asosida 

mezo-sugʻurtaning texnik-iqtisodiy asoslari oʻtkazildi. Yehtimol, sunʼiy 

yoʻldosh sugʻurtasi koʻp yillik ekinlarga ham tegishli boʻlishi mumkin. 
Xususan, termal masofaviy zondlash sovuqning plantatsiyalarga taʼsirini 

kuzatish uchun foydalidir. (Misol uchun 2-rasm) 

Eslatma! NDVI - dala hududidagi oʻsimliklarning sifati va 
miqdorining raqamli oʻlchovidir. U sunʼiy yoʻldosh tasvirlaridan hisoblab 
chiqiladi va oʻsimliklarning turli toʻlqin uzunlikdagi yorugʻlik 

toʻlqinlarini qanday aks ettirishi va yutishiga bogʻliq. 

(Amaliyotga tadbiq etish) 

Indeks sugʻurtasining katta istiqbollariga qaramay, bir qator texnik 
muammolar mavjud. Birinchi qiyinchilik, tegishli fazoviy oʻlchamlari va 
optimal olish chastotasiga ega boʻlgan uzoq doimiy sunʼiy yoʻldosh 

maʼlumotlar arxivining yoʻqligida, ikkinchisi bulutlilik va atmosfera 

holati taʼsirida pasayib borayotgan sunʼiy yoʻldosh koʻrsatkichlarining 
sifati bilan bogʻliq. Bugungi kunda ushbu toʻsiq axborotni oldindan qayta 

ishlash tizimlarini yaratish, shuningdek, uchuvchisiz uchish apparatlari 

(dronlar)dan olingan maʼlumotlardan foydalanish orqali muvaffaqiyatli 
amalga oshirilmoqda. Bundan tashqari, jarayon yer egalari koʻrgan 

haqiqiy zararlar bilan maqbul korrelyatsiyani koʻrsatadigan indeksni 

tanlashni qiyinlashtiradi. Ushbu muammoni hal qilish uchun qoʻshimcha 
ilmiy tadqiqotlar talab qilinadi. 

Shuningdek, sunʼiy   yoʻldosh   maʼlumotlari   orqali   qishloq 
xoʻjaligini sugʻurtalash katta imkoniyatlarga ega. Ular u yoki bu salbiy 

omillarning taʼsiri, hosilning nobud boʻlishi xavfini baholash, shuningdek, 
ekinlar holatini operativ monitoring qilish imkonini beradi. Kichik 

hududlar uchun sunʼiy yoʻldosh maʼlumotlaridan foydalanish maqbul 

yechimdir. Ekinlarni, ayniqsa yaylov oʻsimliklarini indeks sugʻurtalashda 
sunʼiy yoʻldosh koʻrsatkichlaridan foydalanish eng samarali yoʻldir. Shu 

bilan birga, bugungi kunda mavjud potensialni amalda tatbiq etish uchun 

ham kerakli vaqtda va sifatli maʼlumotlarni olishning texnik 
imkoniyatlarini qoʻllashda ham, ularning yuqori narxi toʻsqinlik 

qilmoqda. Bundan tashqari, qishloq xoʻjaligi yerlarida oʻsimliklar holatini 

aniqroq aks ettiradigan yangi integratsiyalangan sunʼiy yoʻldosh 
indekslarini topish uchun hali ham qoʻshimcha tadqiqotlar va ishlanmalar 

zarur. Umuman olganda, qishloq xoʻjaligidagi xatarlarni kamaytirishning 

asosiy vositasi sifatida indeksli sugʻurtalashni koʻrishimiz mumkin. Bu 
soha qishloq xoʻjalik yurituvchi subyektlar daromadlarining 

oʻzgaruvchanligini kamaytirishga xizmat qiladi. Mamlakatimizda ham 

mazkur sohaga boʻlgan talab soʻngi yillarda ortib bormoqda. Lekin, jahon 
tajribasidan kelib chiqib shuni taʼkidlash kerakki, agrobiznesni amalga 

oshirishda favqulodda vaziyat (taabiy ofat)lar uchun taqdim etilgan 

byudjet toʻlovlari/kafolatlariga toʻliq tayanish mutlaqo oʻrinli emas. Shu 
boisdan milliy sugʻurta bozorimizga indeksli sugʻurtalash turini agrar soha 

bilan chambarchas bogʻlagan holda qishloq xoʻjalik qaltisliklarini 

sugʻurtalashni koʻpaytirish ayni vaqtdagi zamon talabidir. Mazkur sohada, 
xorij tajribasi orqali mamlakatimizda kutilayotgan natijalar 

quyidagilardan iborat boʻladi: 

- "hosildorlik" - bunda hosillardan foydalangan holda 
sugʻoriladigan maydonlar uchun topiladigan uchastkaning oʻrtacha 

hosildorligi aniqlanadi. 

- qishloq xoʻjaligi qaltisliklari bilan bogʻliq xatarlar (doʻl, zilzila, 
boʻron, tornado, yongʻin, koʻchki, suv toshqini va toshqin xavfi, qor 

ogʻirligi, issiqxona qurilish materiallari uchun xavf)ni masofadan 
tekshirish imkoniyatlari yaratiladi. 

Xulosa va takliflar. Xorijiy tajribaga asoslangan holda, Oʻzbekiston 
qishloq xoʻjaligi faoliyatidagi tavakkalchiliklarni sugʻurtalash va indeksli 

sugʻurtalash boʻyicha quyidagi takliflarni berish mumkin: 

- Oʻzbekiston Respublikasi Gidrometeorologiya xizmati markazi 
bilan Oʻzbekiston Respublikasi Moliya vazirligi huzuridagi Sugʻurta 
bozorini rivojlantirish agentligi oʻrtasida oʻzaro hamkorlik (maʼlumot 

almashinuvi, oʻzaro integratsiyalash)ni oʻrnatish; 

- Oʻzbekiston Respublikasi Qishloq xoʻjaligi vazirligi bilan 
Oʻzbekiston Respublikasi Moliya vazirligi huzuridagi Sugʻurta bozorini 

- Indeksli sugʻurtalash platformasi orqali inson omili aralashuvi va 
oʻzaro taʼsirini butunlay chiqarib tashlashga erishiladi (shaffoflik 

taʼminlanadi); 

- Oʻzbekiston Respublikasi Moliya vazirligi huzuridagi Sugʻurta 
bozorini rivojlantirish agentligi va Sugʻurta toʻlovlarini kafolatlash 

Jamgʻarmasi hamkorligida, yagona indeksli sugʻurtalash maʼlumotlar 
bazasini yaratish va amliyotga joriy etish; 

- Isroil qishloq xoʻjaligi sugʻurta kompaniyasi KANAT va/yoki 
Turkiyaning TARSIM qishloq xoʻjaligi sugʻurta birlashmasi/kompaniyasi 

bilan oʻzaro aloqalar oʻrnatgan holda, ularning qishloq xoʻjaligi 

sohasidagi sugʻurta dasturlarini milliy sugʻurta bozorimizga tadbiq etish; 

- meteorologik stansiya jihozlarini takomillashtirish va statistik 
hisobotlarning shaffofligini taʼminlash lozim. 

c

